
N
os van a fusilar, y quiero 
que me autoriceis a que 
un dentista me extraiga la 
prótesis dental de oro para 

que pueda sacar a la calle y venderla 
para fondo de la organización”. Así se 
despide Eladio Rodríguez, comunista 
e secretario do Partido en Galicia en 
1941, executado nunha prisión madri-
leña o 21 de xaneiro de 1942. Cento vin-
te textos coma este conforman Cartas 
de republicanos galegos condenados a 
morte (1936-1948), a última achega do 
profesor Xesús Alonso Montero (Vigo, 
1928). Son cartas en que a maioría se 
despide da familia, fai testamento, 
escribe a amigos, a compañeiros de 
combate. Ao tempo dan conta do día 
a día na cadea. 

Moitos lembran aos seus que mo-
rren coa certeza de non teren cometi-
do delito ningún. Un caso curioso é o 
do carta escrita por cinco compañei-
ros de cela do axente de embarque 
de Padrón Andrés Rey Baltar. El píde-
lles que describan ao seu irmán Ángel 
Rey a serenidade da que deu mostras 
nas súas horas finais: “liaba los ciga-
rillos con tal dominio de sí mismo 
que nos causaba verdadero asombro, 
(…) preguntó anhelante por el estado 

de ánimo de su compañera y, al sa-
ber de su entereza, hubo un destello 
de entusiasmo en su semblante”. Hai 
quen perdoa aos asasinos e hai que 
pide vinganza. Do mestre José Ramón 
López, militante do POUM, executado 
en Lugo en outubro de 1936, consér-
vanse cinco cartas. Na primeira lese: 
“nos hemos fumado los cigarillos, 
yo espero un paquete de Camel que 
te enviará mi familia, las gestiones 
que se hacen animan mucho a to-
dos, pero, así y todo, iremos al pare-
dón sonrientes y tranquilos. A última, 
para os seus compañeiros de cela, re-
mata: “Os ruego que cuando triunfen 
los nuestros os acordéis de hacernos 
justicia y del porvenir de nuestras fa-
milias. Los que van a morir os salu-
dan”. O traballador da fábrica de car-
buros metálicos de Cee, Perfecto Tras-
monte Costa escribe: “Espero Domin-

ga, que me cuidéis los hijos como si 
yo estuviera vivo y el día que tengan 
conocimiento incúlcales en su mente 
quien fue mi asesino, que lo recuer-
den bien, edúcalos pero no en la reli-
gión que por culpa de ella caemos, no 
me hagas misas”.

Inclúese tamén neste volume co-
rrespondencia dunha condenada a 
morte que non foi executada, a mes-
tra, socialista no movemento agra-
rista do Baixo Miño, Josefa García 
Segret. Finxe un embarazo e grazas, 
entre outros, ao doutor Darío Álvarez 
Blázquez, consegue seguir co enga-
no ata o final, cando este lle escribe 

dicindo “aborta”. Segret xunta a súa 
menstruación coa doutras presas e 
no cárcere entérrase un feixe de pa-
nos. Saíu en liberdade en 1944 e ao 
doutor Álvarez Blázquez débese ta-
mén que se conserve a carta en que 
a mestra escribe: “Debido a la poca 
conciencia de una compañera de cel-
da, pudiera ser que el secreto que 
hasta ahora me salvó la vida fuese 
conocido de alguna persona que de-
seara ver correr mi sangre (…). Tenga 
la bondad de quemar la presente”.

Alonso Montero ofrece amais a 
súa análise das clases de textos que 
o conforman, o idioma e código lin-

güístico, a cuestión relixiosa, ou as 
misivas dos comunistas. Apunta ta-
mén volumes semellantes publica-
dos no ámbito internacional. Teima 
en facilitar todo o material do que 
dispón e facernos partícipes de can-
to queda por investigar e por reivin-
dicar. O profesor escribe no prólogo: 
“Nun futuro Museo do Antifranquis-
mo, centos e centos destas cartas de-
berán ocupar as vitrinas de varias sa-
las, conscientes os responsables dese 
Museo de que non existen documen-
tos máis conmovedores, algúns, sen 
dúbida, literariamente moi valiosos”. 
// Xiana Arias Rego

Dentro do mundo da cunquei-
riana académica existen dous 
tipos de especialistas: os 

ocupados na recolección e os ocupa-
dos na enxeñería. Manuel Forcadela, 
profesor de Filoloxía Galega na Uni-
versidade de Vigo, pertence ao últi-
mo tipo. Como exemplo dentro do 
seu xénero, A mecánica da maxia: 
Ficción e ideoloxía en Álvaro Cunquei-
ro, é a peza máis interesante de cun-
queiriana publicada en tempo. Má-
goa que en moito sentidos sexa un 
proxecto fanado e decepcionante.

A obra está dividida en dúas sec-
cións: “A (re)construción dun autor” 
e “As razóns da crise”. A primeira par-
te é, case sen excepción, un corta e 
pega do III Premio de Ensaio Ramón 
Piñeiro Diálogos na néboa: Álvaro 
Cunqueiro e Ramón Piñeiro na xéne-
se da literatura galega de posguerra 
(2005) de Manuel Forcadela. Non in-
túo cales puideron ser as razóns que 
levaron a copiar un texto recente que 
se pode descargar de balde de inter-
net. Fosen as que fosen, deberían es-
tar explicitadas na introdución.

Forcadela privilexia cantidade so-
bre calidade. N’A mecánica preséntan-
se un elevado número de ideas, moi-

tas delas innovadoras, concórdese ou 
non con elas, como a análise compa-
rativa entre As crónicas do Sochantre 
(1956) e a película de John Ford Stage-
coach (1939), pero as distintas partes 
apenas teñen relación entre elas. Creo 
que o libro debería ser unha colección 
de ensaios no canto dun volume con 
pretensións de unidade.

A nivel de forma, pode ser que For-
cadela quixese escribir desafiando 
as convencións académicas á ma-
neira dos feminismos franceses ou 
que simplemente non houbese tra-
ballo de corrección abondo. Os tex-
tos presentan un precario uso das 
citas teóricas, un uso practicamente 
nulo de citas de Cunqueiro que ra-
ramente inclúen obra e páxina, e cí-
tanse autores que non se consignan 
na bibliografía, entre outras cues-
tións. Pero son as cuestións argu-
mentativas as que máis me preocu-
pan. Para mostra, un botón.

Forcadela parte da hipótese de 
que Cunqueiro apenas tivo axencia 
durante grande parte da súa vida: foi 
secuestrado polo Falanxismo (p. 110), 
vítima “[d]unha notable ‘síndrome 
de Estocolmo’” (páx. 104) e “estivo 
‘sumido’ nesa deriva que o leva a es-

cribir a parte final da súa obra nove-
lística en castelán” (páx. 117). Hipóte-
se máis ca discutíbel baseada nunha 
acrítica recepción da biografía oficial 
de Cunqueiro adobiada dalgún dato 
incorrecto e construída sobre a ig-
norancia, xa que seguimos sen sa-
ber da súa vida en longos períodos. 
Forcadela fai un esforzo retórico por 
xustificar as escollas de Cunqueiro,  
entre as que salientan as lingüísti-
cas, probabelmente para que a súa 
figura sexa máis fácil de asumir polo 
galeguismo. O resulto final, porén, 
é a imaxe dun home perpetuamen-
te “canso, soio, triste, á nugalla” coa 
que non podo concordar menos. 

Pode ser que aquel mozo de vin-
te e cinco anos se vise avocado a ser 
colaborador factótum de Era azul, 
que non director, como xa demos-

trou Emiliano Bruno (2000); pode ser 
que en ocasións escribise textos cos 
que non concordaba, parcial ou to-
talmente; pode ser que a necesidade 
dunha mellor remuneración econó-
mica o levase a escribir libros en cas-
telán. Porén, ninguén o obrigou a as-
cender no réxime e a escribir as nove-
las directamente en castelán. Final-
mente, Forcadela asimila a Cunquei-
ro co seu Sinbad, pirueta intelectual 
que o leva a preguntarse “por que un 
home que aínda tardaría vinte anos 
en morrer... contempla a súa existen-

cia desde esa perspectiva final, como 
de despedida... [e ademais esta] é a 
[súa] derradeira novela [en galego]” 
(172). Non será que o Sinbad non é un 
roman à clef? Non será que Cunquei-
ro esperaba, como aínda esperamos 
todos, que a industria editorial en ga-
lego despegase, pero que non o fixo, 
e el seguía tendo que pagar piso, ca-
rreiras universitarias, lentellas? Sen 
dúbida, Cunqueiro eran el e as súas 
circunstancias, pero de nada serve 
analizar estas de maneira maniquea 
e teleolóxica.  // María Liñeira

